
10. Кори беруназсинфї рољеъ ба фанни таърих

Корњои беруназсинфии (фориѓаздарсии) мактабї заруртарин 
ќисми раванди таълиму тарбия мебошад. Он барои инкишофи 
њаматарафаи мактабиён хизмат карда, боиси ба таври муносиб 
њал шудани њамаи вазифаи тарбиявї мегардад. 

Агар дар дарс хонанда маводи барномавиро меомўхта бошад, 
он гоњ дар корњои беруназсинфї мазмуни барномавии маълумоти 
ин курси таърих камтар ба назар мерасад. Дурустии ин фикр дар 
он ифода меёбад, ки дар ин ва ё он намуди корњои беруназсинфї 
хонандагони синфњои гуногун иштирок мекунанд. Инчунин 
иштироки хонандагон дар корњои беруназсинфї бевосита 
мувофиќи дарси гузашта ё њамонрўзаи онњо сурат мегирад. 

Пас моњият ва хусусияти корњои беруназсинфиро чї тавр 
маънидод кардан мумкин аст?

1) Алоќаи мактабро бо њаёт устувор месозад;
2) Хонандагон дар чорабинињои мактабї ихтиёрї иштирок 

мекунанд;
3) Ба андозаи зиёд нисбати раванди таълим ба њаёти 

иштирокчиёну њаёти аниќ вобастагї дорад;
4) Њайати иштирокчиёни он синну соли гуногун доранд;
5) Мањдудияти гурўњњои ибтидоии синфї бартараф карда 

мешавад.
Маќсади асосии корњои беруназсинфї аз њаматарафа 

инкишоф додани шавќу њавас, майлу раѓбат, ќобилияту истеъдоди 
мактаббачагон ва ташкили бошууронаи ваќти холии онњо 
иборат аст. Инкишофи рўњиву љисмонии хонандагон давом ёфта, 
хусусиятњои махсуси шахсияти хонанда аниќ карда мешавад. 

Иштироки хонандагон дар корњои беруназсинфї вазифањои 
зеринро ба сомон мерасонад:

1. Хонандагон дониш ва малака оид ба фанни таърихро, ки 
дар синф дар ваќти дарс мувофиќи талаботи барномаи 
таълимї аз китоби дарсї ба даст овардаанд, дар корњои 
беруназсинфї дар амал санљида, такмилу рушди дониш, 
малака ва мањорати худро иљро мекунанд.

2. Корњои беруназсинфї: 
а)  ташаккули зењнии хонандагонро аз фанни таърих идома 

медињанд; 

б)  бо роњи мустаќил равон шудани хонандагонро таќвият 
медињанд; 

в)  маърифат ва тафаккури таърихии хонандагонро ѓанї 
мегардонанд; 

г)  хусусиятњои инфиродии шахсияти хонандагонро рушду 
нумўъ медињад; 

ѓ)  худмуайянкунии шахсияти хонандагонро ба анљом 
мерасонад; 

д)  вазифаи инкишофи касбии хонандагонро иљро менамояд; 
ё)  љараёни ба камолрасии хонандагонро метезонад; 
ж)  љањонфањмї ва љањонбинии хонандагонро васеъ мекунад; 
з)  маромнокии омўзиши таърихи кишварро бештар 

мегардонад; 
к)  мењру муњаббати хонандагонро нисбат ва ватан, миллат 

ва инсон афзун мегардонад; 
л)  мавќеи шањрвандии хонандагонро ташаккул медињад; 
м)  сифатњои шањрвандии хонандагонро мустањкам мекунад; 
о)  алоќаи омўзгору хонанда мустањкам мешавад ва ѓайра.
Вазифањои омўзгор низ дар корњои беруназсинфї нисбат ба 

дарсњои таърих дигар хел мебошанд:
- Ў ба сифати мутахассис ва бародари калон ба ин раванд 

роњбарї менамояд, њатман бо иштироки фаъоли худи 
хонандагон;

- Омўзгор наќши ташкилотчї ва ба низомдоравардандаи 
корњои беруназсинфиро мебозад;

- Таъмини амният ва саломатии хонандагон, тартибу 
низом, рафтору кирдори онњо.

Таљрибаи мактабњо нишон медињад, ки корњои беруназсинфї 
бояд бо назардошти якчанд ќоидањо ташкил шавад:

1. Алоќамандии кори корњои беруназсинфии фанни 
таърих бо вазифањои тарбиявии тамоми мактаб. Ин 
чунин маъно дорад, ки корњои беруназсинфї њамчун 
ќисми људонашавандаи раванди таълиму-тарбия 
дониста мешавад. Корњои беруназсинфї барои баланд 
бардоштани сифати таълим ва тарбия хизмат мекунад. 
Асоси донишњои фанни таърих дар дарс азхуд карда 

мешавад, ки дар он омўзгор кўшиш мекунад, ки мењру 
муњаббати хонандагонро ба фанни мазкур зиёд намояд. 
Ташкил намудани кори беруназсинфї иљроиши чунин 
вазифањоро сабук мегардонад.

2. Ба омўзиши масъалањои назариявї, сиёсї љалб намудани 
диќќати хонандагон. Вазифаи асосии машѓулияти корњои 
беруназсинфї тарбияи миллї, омода намудани хонанда-
гон ба иштироки фаъол дар ободонии ватан иборат мебо-
шад. Мустањкам намудани алоќаи корњои беруназсинфї 
бо њаёт вазифаи дигари он мебошад, ки барои амалї 
намудани он маводу маќолањои таърихї аз њаёту таърихи 
љумњурї, ноњия ва шањри худ бояд омўхта шавад.

3. Корњои беруназсинфї бояд фаъолияти мустаќилонаи 
хонандагонро инкишоф дода, мустаќилона аз адабиёт 
ва китобњо истифода карданро ёд дињанед. Дар асоси ин 
малака аввалин ќадам дар соњаи омўзиши корњои илмї-
тадќиќотї гузошта мешавад. Маданияти хонандагон 
инкишоф ёфта, алоќаманд намудани масъалањои 
назариявиро бо њаёт меомўзонад ва барои интихоби 
касби оянда лозим аст.

4. Барои шавќовар гузаронидаин чорабинињои 
беруназсинфї хонандагон бояд ќисми зиёди вазифањои 
роњбарию ташкилиро ба зиммаи худ гиранд. Инчунин, 
хоњиши онњоро дар ба наќша даровардани машѓулиятњо, 
интихоби мавзўъ ва ѓайра бояд ба назар гирифт.

5. Синну соли хонандагон, шавќ њавас ва шароити мактабу 
муњити зистро бояд аз хотир набаровард. Шахсияти 
омўзгор, шавќу њавас, истеъдоди ў њам дар корњои 
беруназсинфї таъсири калон мерасонад.

Навъњои корњои беруназсинфї аз фанни таърих нињоят 
бисёранд. Агар онњоро аз љињати усул ва мазмун гурўњбандї 
кунем, пас он аз чорабинињои оммавї, гурўњї ва инфиродї иборат 
мебошанд.

Навъи оммавї: тамошои осорхонањо, љойњои таърихї ва 
муќаддасоти дигари миллї; экспедитсияњо, шабнишинињо, 
озмунњо, олимпиадањо (намоиши дониш, мањорат, малака аз 

љониби хонандагон), њафтањои таърихї, конференсияњо, ташкил 
намудани гўшањои мактабї, осорхонањо, тамошои театрњо, 
љашни идњои миллї, ташкили бозињои кишваршиносї, хонишњои 
беруназсинфї, иљроиши Суруди миллї, ба љо овардани эњтиром 
нисбати Парчами давлатии Тољикистон.

Навъи гурўњї: дарс дар осорхона ва ё дилхоњ љойњои муќаддаси 
миллї, клубњо (“Вохўрї”, “Ахбор”, “Интихоби ман”, “Мубоњиса”), 
мањфилњо (“Кишваршиносони љавон”, “Таърихшиносони љавон”, 
“Пайшиносони љавон”), нашри маљаллањои дастнавис, рўзномањои 
деворї ,ташкили гўшаи синфї.

Навъи инфиродї: ба ин намуд шахсони алоњида машѓул 
мешавад – мактабсозон, харитакашњо, сураткашњо, тањиягарони 
рўзномањои синфї, љамъоварандагони маълумот дар бораи 
воќеаю рўйдодњои нодири таърихї, нависандагони рефера-
ту маърўзањо, маќолањо, љамъоварандагони ёдгорињои моддї 
ва хаттї, дўстдорони китобњои таърихї, љамъоварандагони 
маркањо, њар гуна бозномањо (открытка) доир ба таърихи кишвар 
ва шахсиятњои таърихї, пулу тангањои давру замони гузаштаи 
кишвар, иштирокиёни озмунњо аз фанни таърихи кишвар ва 
ѓайрањо.

Дар корњои беруназсинфї барои хонандагон ташкил 
намудани тамошои осорхонањо ва љойњои дигари таърихии дорои 
ањамияти умумимиллї ва мањаллї дошта, бояд дар мадди назари 
аввали омўзгор ќарор гирад. 

Экскурсия (тамошои таълимї) чист?
Истилои экскурсия аз калимаи лотинї гирифта шуда, 

маънояш сафар кардан, сайр кардан мебошад. Њамчун мафњуми 
педагогї шакл ва усули ташкили таълим ва тарбия мебошад, ки 
мушоњида ва омўзиши ашёву њодисањоро дар њолати табиї ва 
муќаррариашон дар назар дорад. Экскурсияи таълимї бо тамошои 
љойњои таърихї ё осорхонањо, намоишгоњњо ва ѓайра гузаронида 
мешавад. Барои он, ки экскурсия самараи дилхоњ дињад, омўзгор 
бояд маводи таълимї ва мавзўи экскурсияро хуб омўзад ва ба 
он пешакї тайёрї бинад. Барои ташкил ва гузаронидани дарс-
экскурсия омўзгор бояд ба монанди дарси синфї тайёрї бинад.

Талаботи асосии бурдани хонандагон ба тамошои осорхона 
ва љойњои таърихї аз он иборат аст, ки аввал объектро бо 
дониши хонандагон дар ваќти омўзиши мавзўъ дар раванди 
таълим мутобиќ гардонида шавад. Объект бояд дорои ањамияти 
маърифатию тарбиявї дошта бошад, яъне вазифаи тарбияи 
шањрвандонро иљро кунад.

Барои бо муваффаќият гузаронидани экскурсия, ба он хуб 
омодагї дидан лозим аст. Агар ба раванди экскурсия худи омўзгор 
роњбарї намояд, пас он самарабахш мегузарад, чунки омўзгор 
тамоми имкониятњои хонандагони худро хуб дониста, мувофиќи 
завќу њаваси онњо дар асоси ёдгорињои таърихї барои бењтар 
азхуд кардани барномаи таълимї кўшиш менамояд. Ба шарте, 
ки агар омўзгор дар экскурсия иштирок карда натавонад, лозим 
аст, ки ў ќаблан бо коргари оорхона дар бораи тартиб ва роњњои 
гузаронидани экскурсия маслињат кунад. Экскурсияро бояд аз 
рўи ягон мавзўи муайян гузаронид, на ин ки мисли тамошобини 
муќаррарї, ки њар чизе, ки дар осорхона мањфуз аст, тамошо 
карда онро гузарад. Омўзгор мавзўи мушоњидаро ќаблан муайян 
карда, ба кадом расму суратњо ва нигорањо назар карданро бояд 
ќайд карда гузарад. 

Дар баъзе мавридњо омўзгор дар ваќти экскурсия танњо бо 
нишон додани ёдгорињои таърихї ва баёни мухтасар мањдуд 
мешавад, лекин дар мавридњои дигар ў ёдгорињои таърихиро 
њамчун асбобњои аёнї барои шавќовар гузаронидани сўњбату 
наќли худ аз рўи ягон мавзўъ истифода мебарад. Албатта, 
гузаронидани экскурсия дар шањрњои бузурги маркази илму-
маданият ва тамаддуни кишвар агар гузаронида шавад, самараи 
бештаре барои хонандагон насиб мегардонад, аммо ин маънои 
онро надорад, ки дар шањрчањои хурд ва ё дењоту ноњияњои 
дурдаст барои хонандагон љойњои тамошои таърихї вуљуд 
надорад. Омўзгор метавонад диќќати онњоро ба ёдгорињои 
таърихї, масљиду мадрасањои ќадима, бошишгоњњои одамони 
ќадим, љойњои кофтуковњои археологї љалб намояд. Дар дењот 
бошад, мумкин аст, ки назари хонандагонро ба асбобу анљоми 
ќадим, ба олотњои кўњнаи истењсолї шинос намуд. 

Дар бораи воситаи ба тамошо бурдану овардани хонандагон 

ва таъмини амнияти онњо њаматарафа фикр кардан лозим аст. 
Омўзгор дар сўњбати худ бо хонандагон ќабл аз тамошо, бояд 
ба онњо фањмонад, ки объектњои мавриди тамошо ќарордоштаи 
онњо дорои чї гуна ањамияти баланди таърихї ва илмї мебошанд. 
Пас аз тамошои осорхона хонандагон бояд таассуротњои худро 
ба воситаи навиштани наќли хаттї, иншо, сураткашї ё ин ки 
тавассути сўњбат љамъбаст намоянд.

Љамъомадњои умумии хонандагон аз ќабили шабнишинињо, 
њафтањои фанни таърих, љашни идњои миллї ва ѓайра ва ба ягон 
мавзўи мушаххас бахшида мешаванд. Масалан, љашни рўзи 
истиќлолияти Љумњурии Тољикистон, рўзи Иди ѓалаба, љашни 
зодрўзи арбобони илму фарњанг, оѓози соли тањсил, занги камолот 
ва ѓайрањо дар ин ва ё он сохти мазмуну мундариљаи худ дорои 
ањамияти ватанпарварию миллатдўстї ва маърифатию тарбиявї 
мебошад.

Барои дар амал тадбиќ намудани чунин чорабинињо ќаблан 
наќша-барнома тањия карда мешавад, ки одатан аз ќисматњои 
тантанавї ва бадеї иборат мебошад.

Дар ќисмати аввал – маърўза ва ё суханронии шахси масъул 
(15 -20 даќиќа) давом меёбад. 

Дар ќисмати дуюм – ќироъати шеърњо, намоиши сањначањо, 
байтбаракњо, сурудхонию раќсу бозињои шавќовар (1.5-2 соат) 
гузаронида мешавад. 

Дар ин гуна чорабинињо ороиши толор, сару либоси 
хонандагон ва иштирокчиёни намоиш ањамияти калон дорад. 
Мавзўњои шабнишинињои таърихї гуногунранг шуда метавонанд. 
Мумкин аст, ки онњо ба ягон санаи муњими таърихї, њаёт ва 
эљодиёти ходимони машњури давлатию сиёсї, ќањрамонони 
муборизањои миллї-озодихоњї ва љангњои ватанї бахшида 
шуда бошанд. Мавзўи шабнишинињои мактабиро аъзоёни 
мањфилњои мактаб муайян карда метавонанд. Агар дар њолате, 
ки онњо мавзўъ пайдо карда натавонанд, гурўњи омўзгорон ва ё 
ташкилоти љавонон мавзўи шабнишиниро пешнињод намуда, дар 
байни фаъолони мактаб онро муњокима менамоянд.

Барои хуб гузаштани шабнишинї мањфилњои фанни таърих, 
адабиёт, мусиќї, расмкашї якљоя амал мекунанд. Дар ваќти 

муњокимаи наќшаи шабнишинї њамаи аъзоёни мањфил дар он 
иштирок карда метавонанд, њар як мавзўе, ки барои он пешнињод 
карда мешавад, бо роњбарии омўзгор аз назар мегузарад, чунки 
мавзўњои шабнишинї аввал бояд бо маводи интихобкардаи 
хонанда, бо наќша ва мазмуни мавзўъ мувофиќ бошад.

Барои шавќовар ва диќќатљалбкунанда намудани маърўза 
маълумотњои дар натиљаи экскурсияи кишваршиносї љамъоварда, 
истифода бурда шавад. Њаљми маърўзањои шабнишинии таърихї 
бояд калон набошанду 5-10 даќиќа ваќтро дар бар гиранд. Лозим 
аст, ки хонанда мавзўи худро мустаќилона, бе вараќ баён намояд, 
то ки маърўзагўшкунї барои боќимондагон дилгиркунанда 
нашуда, шавќовар бошад. 

Шабнишинии мактабї аз ќисми адабї ва саволу љавоб 
иборат буда, бо њамин хотима меёбад. Мањфили расмкашї низ 
дар оро додани толор ва ё синфхонае, ки дар он шабнишинї доир 
мегардад, ёрї расонида метавонад. Интихоб кардани шеъру суруд 
мувофиќи хоњиши онњо тартиб дода мешавад, омўзгор бошад, 
тарзи хониши бадеї, сароидан ва бурдани барномаи шабниши-
ниро ба хонандагон меомўзонад.

Ваќте, ки тамоми маърўзањо ва намоишњои адабї-бадеї 
омода шудаанд, бо иштироки тамоми омўзгорони масъул чанд 
маротиба тамоми барномаи шабнишинї машќ карда мешавад, 
то ки камбудињои дар назари аввал ба чашм наафтода, бартараф 
карда шаванд. Њангоми гузаронидани чунин шабнишинї 
маърўзахонї ва ќисматњои бадеии намоиш бояд бо њам омехта 
гузаронида шаванд, чунки агар авал маърўзахонї ва баъдан 
намоиши њунарї-санъатї пешкаш карда шавад ва ё баръакс, пас 
дар ин сурат диќќати хонандагон парешон шуда, моњияти илмї-
таълимии чунин маърака аз байн бурда мешавад. Шабнишинињо 
бояд аз ду то дуввуним соат диќќати хонандагонро ба худ љалб 
карда тавонанд. 

Гузаронидани шабнишинињо ањамияти калони таълимї ва 
тарбиявї доранд, њам тамошобинон ва њам иштирокчиёни он 
таассуроти бузург ба бар карда, маълумоту дониши андўхтаи 
онњо дуру дароз дар хотирашон боќї хоњад монд. Шабнишинї 
бояд тарзе ба роњ монда шавад, ки тамошобинон низ њаваси ба 

иштирокчии чунин маърака табдил ёфтанро орзу кунанд. Агар 
шабнишинї хуб гузараду самараи хуб ба бор орад, пас мумкин 
аст, ки онро такроран дар дигар мактабњо низ намоиш дод. 
Чунки, гузаронидани он фаъолият ва мустаќилияти хонандагонро 
инкишоф дода, барои густариши фаъолияти мустаќилонаи онњо 
имкониятњои васеъ фароњам меорад.

Ба ѓайр аз намудњои дар боло зикргардидаи корњои 
беруназсинфї боз шаклњои дигари он низ вуљуд доранд, ба 
монанди, бо ањли синф тамошо намудани филми њунарї ва ё 
таърихї, тамошои театр, радиошунавоии мактабї, консерт-чи-
стон, озмунњо, ташкил намудани бозињо ва ѓайра. 

Фаъолияти мањфилњо аз сабабе, ки аъзои доимї доранд, 
дигар хел суръат мегиранд. Масалан, аъзои мањфили “Ахбор” 
дар давоми њафта дар бораи њаёти иќтисодї, сиёсї, иљтимої ва 
фарњангии кишвар ва љањон ахбори муњим ва љолиби диќќатро 
љамъ мекунад. Он дар китоби мањфил мухтасар сабт шуда, дар 
љамъомади пагоњирўзии оѓози њафтаи оянда ба таваљљўњи 
хонандагон расонида мешавад. Ё ин ки ин амал дар рўз ва соати 
муайян тариќи радиои мактабї иљро мегардад. Мањфили “Ахбор” 
аз байни хонандагон мухбирон, муњаррирон ва гўяндагон дорад. 
Хонандагони аъзои ин мањфил малакаи илмї, интихоби мавод, 
тањрир намудани он, суханронї (наттоќї) дар худ ташаккул 
медињанд. Инчунин масъулият ва шавќу завќи аъзоёни мањфилро 
ба омўзиши таърихи кишвар афзун мегардонад. Ин гуна 
мањфилро мумкин аст, ки дар асоси 3 фанни таълимї – таърих, 
забони давлатї ва адабиёт ташкил кард.

Аъзоёни мањфили “Вохўрї” бо омўзгорони фанни таърих, 
олимон, шоирон, нависандагон, санъаткорон ва ѓайрањо вохўрињо 
ташкил намуда, бо онњо масъалањои гуногуни њаёти мамлакатро 
мавриди баррасї ќарор медињанд.

Шахси масъули ташкилкунандаи ин гуна вохўрињо бояд ба 
ин масъала бо як назари масъулиятнок нигоњ карда, тайёрии хуб 
бинад. Аз ќабили масъалаи интихобнамоии мавзўи муњокима, 
бедор кардани шавќу завќи хонандагон, нашри рўзномаи деворї 
ё фотомонтаж, ташкили намоишгоњи китобњо, омодасозии 
тўњфањои хотиравї, маърўзаи аъзоёни мањфил. Дар ду моњ як 
маротиба омода намудани чунин вохўрињо кифоя аст.

Мањфили “Мубоњиса” барои хонандагони синфњои VIII-
XI диќќатљалбкунанда аст. Мубоњиса оид ба мавзўъњое, ки дар 
натиљаи кори мањфил пешбинї шудаанд ва њам дилхоњ мавзўъњои 
дигари доѓи рўзи њаёти кишвар ва љањон баргузор намудан 
мумкин аст.

Масалан, мавзўи мубоњиса: “Масъалаи фурўш ва намоишњои 
видиофилмњое, ки зўроварї ва шинакља нисбати зан”-ро тарѓиб 
мекунанд.

Ќоидаи ташкили мубоњиса: Аъзоёни мањфил – 5 нафар, њайати 
њакамон (парламент) – 5 нафар ва хонандагони боќимондаи 
мањфил ба 4 гурўњи њайташ баробар бо номњои “Иттињоди 
волидон”, “Бонувони љавон”, “Њуќуќњои табаа” ва “Тољирони 
љавон” таќсим карда мешаванд.

Њар як гурўњ дар зарфи 10 даќиќа далелњои худро омода 
намуда, баъдан дар давоми 5 даќиќа њар як гурўњ тавассути 
намояндаи худ фикру аќидаи ба миёномадаашонро дар назди 
њайати њакамон иброз медоранд. 

Роњбари њайати њакамон вазифаи раисиро бар ўњда мегирад. 
Котиби њакамон баромадњоро мухтасар ќайд мекунад. Аъзои 
њакамон ба онњо саволу љавоб мекунад. Баъдан њайати њакамон 
бо дарназардошти аќидањои гурўњњои аќалї ба ќароре меоянд 
ва онро барои баррасї ба њайати боќимондаи њакамон (ба 
парламент) пешнињод мекунанд. Бо ин васила хонандагон 
имконият пайдо мекунанд, ки бо љараёни сиёсии кишвар хубтар 
шинос шаванд. Ин кор масъулияти онњоро ба сифати шањрванди 
Љумњурии Тољикистон баланд мебардорад. 

Назорат аз болои хониши беруназсинфї
Хониши беруназсинфї дар роњи инкишоф додани дониши 

таърихии хонандагон воситаи бисёр хуб ва муњиме ба шумор 
меравад. Ваќте, ки хонандагон бо асрњои бадеии дар мавзўњои 
таърихи гузашта эљодшуда, ё ин ки бо адабиёти илмї ва илмї-
оммавї шинос мешаванд, тасаввуроти онњо дар бораи таърихи 
гузашта васеъ мешавад ва то андозае њаёти гузаштаро бо таври 
мушаххас, равшан ва васеъ тасаввур карда метавонанд.

Аз ин сабаб, омўзгор вазифадор аст, ки аз болои хониши 
беруназсинфии хонандагон доимо назорат бурда, бояд муайян 

созад, ки онњо ба кадом асрањои илмї-бадеї шавќу њаваси зиёдтар 
зоњир менамоянд. Омўзгор бо хонандагон сўњбат намуда ва ё 
тавассути вараќаи китобхона доираи шавќу њаваси хонандагонро 
дарк карда метавонад. Дар натиљаи пайдоиши ошної бо шавќу 
њаваси хонандагон маълум мешавад, ки на њамаи хонандагон 
ба хондани китобњои адабї шавќманд њастанд. Аксарияти 
хонандагон хоњиши аз доираи китоби дасрї баромаданро 
надоранд, ё ин ки агар дилхоњ асари ба таърих наздикро мутолиа 
карда бошанд, њам ба љињатњои таърихии он он ќадар ањамият 
надодаанд. 

Аввалин амале, ки омўзгор барои назорат бурдан аз болои 
хониши беруназсинфии хонандагон карда метавонад, ин тартиб 
додани рўйхати адабиёте мебошад, ки онњо бояд ва ё метавонанд 
онњоро мутолиа кунанд, дигар он, ки омўзгор бояд ќариб 
дар аксари дарсњои таълимии худ аз фаъолияти ташвиќотиву 
тарѓиботии зарурияти хондани китобњои бадеї ва илмї дар 
канор набошад. Яъне, агар омўзгор худ аз китобхонї воќиф 
бошад ва њангоми наќли ягон воќеаи таърихї иќтибосњоро аз 
адабиёти иловагї ва бадеї биёрад, он гоњ оњиста-оњиста дар 
дили хонандагон мењру муњаббат ва шавќу завќи китобхонї 
пайдо мешавад ва ё ќироати ягон порча аз асари бадеї низ барои 
хонандагон таъсирбахш мебошад. Барои тавсия намудани дилхоњ 
китоби таърихї омўзгор бояд пеш аз њама хонандагонро ба 
мазмун ва мундариљаи мухтасари он ошно созад. 

Роњи дигари љалб намудани хонандагон ба самти китобхонї 
ин омода намудани намоишгоњи китобњо дар њудуди мактаб 
мебошад. Ваќте, ки хонандагон дар њаќиќат имконияти дар даст 
доштани китобро доранд ва аз намуду симои он метавонад назар 
кунанд, онро варќгардон намояд, расмњояшро як маротиба аз 
назар гузаронанд, пас ин амал барои љалб намудани онњо ба 
мутоилаи он самараи хубе бахшида метавонад ва њаваси касро 
ба китобхонї ба вуљуд меорад. Пеш аз оѓози дарси таърих, дар 
аввали сол омўзгор бояд бо фонди китобњои таърихии китобхонаи 
мактабї ошно шавад. Агар имконият бошад, ин китобњоро дар 
синф вобаста ба ягон мавзўи таърихї ташвиќот кардан лозим аст. 
Масалан, вобаста ба мавзўи “Инќилоби буржуазї-демократии 

Фаронса” дар китобхонаи мактабї чунин асарњо мањфузанд: 
Волтер – “Ёддоштњо”, Ж.П. Марат “Памфлетњо”, В. Гюго “Соли 
93-ум”, Р. Роллан “14 июли соли 1789” ва ѓайра.

Ташвиќу тарѓиби китобњоро тавассути рўзномаи девории 
мактаб ва идораи радиои мактаб низ амалї намудан мумкин аст. 
Њангоми тартиб додани рўйхати китобњои таърихї омўзгори 
фанни таърих бояд бо омўзгорони фанни адабиёт маслињат карда, 
китобњоеро бояд ба хонандагон тавсия кунанд, ки дар ин ва ё он 
дарс фаннї такрор нашаванд. 

Омўзгор ва ё роњбари синфи гурўњ дар давраи гузаронидани 
маљлиси падару модарон метавонад диќќати онњоро ба хониши 
беруназсинфии хонандагон љалб намояд, то ки онњо низ ба 
раванди таълим ва фаъолияти мактабии фарзандони худ њамроњ 
шуда, ба китобхонии онњо диќќати махсус зоњир намуда, ин 
равандро баробари омўзгор назорат кунанд. 

Воситаи дигари љалбнамоии хонандагон ба китобхонї 
ин гузаронидани њар гуна конференсияњои илмї мебошад, ки 
дар онњо хонандагони зиёд љалб шуда, барои муњокима ва ё 
омода намудани маърўза онњо бояд хоњу нохоњ рў ба мутолиаи 
китобњои иловагї, аз ќабили китобњои илмї-бадеї нигаронанд 
ва агар омўзгор хоњад, ки хонандагон њангоми хониши китобњо 
ба масъалањои таърихї бештар диќќат зоњир намоянд, ў бояд 
пешакї онњоро дар бораи доираи масъалањои муњокимашаванда 
дар раванди конфронс огоњ намояд. Агар омўзгор дар масъалаи 
адад ва шумораи китобњои бадеї танќисї кашад, он гоњ ў 
метавонад, ки ба якчанд нафар, хонандагон фаъоли синф супориш 
дињад, ки онњо дар бораи мазмун ва мундариљаи асосии асар 
мухтасар гузориш ва ё реферат омода намуда, ањли синфро дар 
бораи он хабардор намоянд. Бењтарин реферату маърўзањоеро, 
ки соњиби таќризи хуб гаштаанд, мумкин аст, ки дар рўзномањои 
деворї онњоро љой кард ва ё баъзе нусхањои бењтарини онњоро 
дар китобхонаи мактабї нигоњ додштан мумкин аст, ки аз онњо 
омўзгорони фанни таърих метавонанд дар синфњои дигар низ 
истифода баранд. Хонандагоне, ки доимо ба хондани китобњои 
илмї-адабї ва мутоилаи рўзномањо доимо машѓуланд, аз љониби 
омўзгор метавонанд вазифадор карда шаванд, ки муаллиф, 

мазмун ва мундариљаи асар фикру мулоњизаи худро пешнињод 
кунанд. 

Дар синф албатта хонандагоне ёфт мешаванд, ки ба хондани 
асарњои бадеї он ќадар шавќу њавас надоранд, дар чунин вазъият 
омўзгор бояд бо онњо инфиродї кор бурда, доир ба шавќу 
њаваси онњо огоњї пайдо намояд. Њастанд хонандагоне, ки дар 
бораи љанг, техника, санъат китобхониро дўст медоранд, дар 
чунин вазъият омўзгор бояд ин нозукињоро ба инобат гирифта, 
мувофиќи шавќу њаваси онњо ба онњо китоб тавсия кунад. 

Назорати доимии омўзгор аз болои хониши беруназсинфии 
хонандагон зарур аст, ки ин амалро ў метавонад тавассути 
хонандагони фаъол ба анљом расонад, ки онњо бо њуљатгузории 
китобхона, бо иштирокчиёни конференсияи хонандагон, корњои 
хаттї ва ѓайрањо шинос мешаванд. Баъзе омўзгорон ба хонандагон 
супориши махсус медињанд, ки доир ба китобњои хондашудаашон 
рўзномаи махсус тартиб дињанд, ки дар он дар синфњои поёнї 
номи муаллиф, асар, ќањрамонони асосї навишта мешавад. 
Дар синфњои болої бошад хонандагон фикру мулоњизањои худ 
ва гуфтањои муаллифро ќайд мекунанд. Ба таври доимї љорї 
намудани рўзноманависї кори беруназсинфии хонандагонро ба 
тартиби муайян медарорад ва фаъолияти мустаќилонаи онњоро 
инкишоф медињад.

Мањфили таърих
Мањфили таърих яке аз намуди кори беруназсинфии 

хонандагон ба шумор рафта, њайати аниќ ва доимї дорад. 
Дар он мактабњое, ки мањфили таърих дуруст ба роњ монда 
шудааст, ба кори таълимию тарбиявии хонандагон таъсири хуб 
расонида мешавад ва барои гузаронидани дигар шаклњои кори 
беруназсинфї такягоњ ба њисоб меравад.

Мањфил (кружок) чист?
Мањфил як шакли кори беруназсинфї ва беруназмактабии 

хонандагон ба њисоб меравад. Мањфил чунин шакли кори маълумот 
ва маърифатикунонии муассисањои таълимиву беруназмактабї 
мебошад. Мањфилњо гуногун мешаванд, ба монанди: мањфилњо 
дар асосњои ихтиёрї ва майлу хоњиши хонандагон, дўстдорони ин 
соњаи илм ва ё санъат ташкил карда шуда, њар моње 1-4 маротиба 

машѓулият мегузаронанд. Ба мањфилњо омўзгорони фаннї ва ё 
хонандагони фаъол роњбарї менамоянд. Машѓулияти мањфилњо 
бештар ба фаъолияти бевоситаи хонандагон асос меёбад. 
Маќсади ташаккули гузориши мањфилњо инкишофи худфаъолї 
ва љањонбинии хонандагон дар воќеъ мебошад.

Аъзоёни мањфил низомнома ќабул намуда, аз болои хониши 
хонандагон назорат менамоянд. Ба мањфил хонандагони синфњои 
гуногун ва ё синфњои мувозї (параллелї) дохил шуда метаво-
нанд, онњо аз рўи шавќу њаваси худ ба мањфили санъатшиносї, 
археологї, таърихї машѓул шуда метавонанд. Агар дар ваќти 
ташкил кардани мањфил шавќу њавас ва майли њар як аъзои 
он ба эътибор гирифта шавад, пас кори он бо муваффаќият ва 
самаранок хоњад гузашт. 

Дар љамъомади нахустини мањфил наќшаи фењристи 
маърўзањо ва таќсими супоришњо ба аъзоёни он гузаронида 
мешавад. Барои устувор гузоштани њайати мањфил бояд хоњишу 
талаботи њар як аъзои он ба эътибор гирифта шавад. Он гоњ 
хонандагон ба маърўзаи худ шавќмандона омодагї мебинанд.

Њар як аъзои мањфил бояд бо маърўза баромад кунад ва 
барои омода намудани он аз ёддоштњо, адабиёти илмї, бадеї, 
китобњои дарсї истифода барад. Њатто тартибдодани рўйхати 
адабиётро ба ягон аъзои мањфил мавзўи алоњида карда, супориш 
додан мумкин аст. Пайдо кардани адабиёти зарурї аз китобхона 
ва ба тартиби муайян даровардани онњо як ќадам ба сўи омўзиши 
кори илмї ва фаъолияти мустаќилонаи хонандагон мебошад.

Дар мактабњо мањфилњо аз фанни таърих, санъат, вазъи 
байналхалќї ва ѓайра арзи њастї карда метавонанд. Аъзои 
мањфил ба ѓайр аз шунидан ва муњокима намудани маърўзањо, 
экскурсияњои дарозмуддат ва кўтоњмуддат ташкил карда 
метавонанд. Њар маротибае, ки аъзоёни мањфил ба осорхона 
мераванд, якдавраи таърихї ва ё санъати ягон давраро меомўзанд. 

Дар мањфил хонандагон худро озод њис мекунанд. Аммо, ин 
кор бояд бо роњбарии омўзгор ташкил карда шавад. Њаминро 
ќайд кардан зарур аст, ки мавзўњои муњокимашавандаи мањфил 
бояд бо мавзўъњои дар ваќти дарс омўхташаванда алоќаи зич 
дошта бошанд. Аммо, баъзан мавзўъ аз доираи барномаи таълимї 

берун мебарояд. Муњим аст, ки мавзўъњои мањфил шавќовар буда, 
ањамияти таълимї-тарбиявї дошта бошанд ва доираи дониши 
хонандагонро васеъ намоянд. Масалан, агар дар синфи VI доир 
ба масъалаи кашф шудани Амрико омўзгор дар ваќти дарс 10-15 
даќиќа ваќт сарф кунад, он гоњ дар ваќти машѓулиятњои мањфилї 
бошад, хонандагон бо адабиёти иловагии зиёд шинос шуда, барои 
дарки масъала аз 30 то 40 даќиќа ваќтро сарф карда метавонанд. 

Агар маърўзаи омоданамудани хонандагон хуб ва пурмазмун 
бошад, пас онро дар мањфили умумимактабї ба муњокима 
гузоштан мумкин аст. Аъзоёни мањфил бо маърўзањои бењтарини 
худ метавонанд дар назди хонандагони мактаби худ, мактабњои 
дигари шањрї, вилоятї, ноњиявї, байни дењањо, падару модарон 
ва озмунњо баромад карда метавонанд. Њар як маърўзаи 
омоданамудаи хонандаро омўзгор бояд љиддї аз назар гузаронад. 
Маърўзањои хубро инчунин ба воситаи рўзномањои деворї, 
вараќањои махсус ва маљаллаи таърихии мактаб ташвиќу тарѓиб 
кардан лозим аст. Мањфилњо аз фанни таърих барои пеш бурдани 
фаъолияти беруназсинфии хонандагон ва кори мустаќилонаи 
онњо таккони азиме ба шумор меравад. 

Соати тарбиявї низ яке аз намуди корњои беруназсинфї аст. 
Роњбарони синфњои V-XI вазифадоранд, ки њар њафта як маротиба 
бо ањли синф сўњбат ва ё чорабинии мавзўї дошта бошанд. Дар 
соати тарбиявии омўзгор аз хонандагон ба воситаи саволу љавоб 
масъалањои зиёдеро равшан карда, фањмидан мумкин аст. Бо ёрии 
соати тарбиявї рафтори дурусти шогирдон љорї карда мешавад. 
Мавзўњое, ки дар соати тарбиявї мавриди муњокима ќарор 
мегиранд, басо рангин буда, онњо бояд дар маркази диќќати 
хонандагон бошад. Бењтарин мавзўи муњокимашаванда дар 
ваќти соати тарбиявї доир ба масъалаи ахлоќ мебошад. Масалан, 
мавзўъњои соати тарбиявї таќрибан чунин шуданашон мумкин 
аст:

1. Донистани таърих вољиб аст.
2. Чаро хонандагон китоб намехонанд? 
3. Забон донї – љањон донї. 
4. Забони миллї – арзиш дорад.
5. Њама ваќт ростї љўю мардонагї.

6. Сарќонун – ќонуни асосии давлат.
7. Муаллими нахустини ман.
8. Зафари нотакрор.
9. Зиндагии њаќќиќї – бе дурўѓ зистан.
10.  Кї, чї мехоњад?
11.  9 май – Рўзи ѓалаба.
12.  Тољикистон – ватани мо.
13. Сиёсатмадорони љањон дар васфи Тољикистон.
14. Сањифањои дурахшони кишвари мо.
15. Иштирокчиёни Љанги Бузурги Ватанї аз ноњияи мо.
16. Нусратуллои Махсум – ќањрамони халќи тољик.
17. Љойњои муќаддаси мањалли зисти мо.
18. Орзу кардан шарт мї?
19. Таассуроти шумо оиди бахт.
20. Дўстии духтар бо писар имконпазир аст?
21. Ишќ чист?
22. Оид ба маданияти либоспўшї.
Соати тарбиявї имконият медињад, ки омўзгор – роњбари 

синф ва хонандагон ба якдигар фикрашонро иброз доранд, доир 
ба масъалањои муњокимашаванда аќидаву мулоњизањояшонро 
равшану ошкор баён намоянд. Саволњои даркориашонро аз 
роњбари синф пурсанд, лозим шавад, бањс њам кунанд. 

Роњбари синф ќаблан мавзўъњои соати тарбиявиро барои 
чанд њафта ва ё чоряк ба наќша мегирад, ба он омодагї 
мебинад, саволњои худро ба хонандагон мураттаб месозад, 
чї тавр гузаронидани онро аз ибтидо то ба итмомрасї тасвир 
мекунад. 

Кишваршиносї
Њељ як намуди кори беруназсинфї барои инкишофи 

фаъолият ва ташаббуси омўзгор ва хонандагон ба монандаи кори 
кишваршиносї ин ќадар имконият фароњам намеорад. Ѓайр аз 
ин, ба воситаи кишваршиносї таълими фанни таърих бо муњиту 
зиндагї пайваст ва алоќаманд карда мешавад. Ин алоќамандї он 
ваќте рўй медињад, ки омўзгорон дар ваќти сўњбати худ аз таърих 
баъзе мисолњо барои тасдиќ намудани ягон масъалаи таърихї аз 
њаёти шањри худ, ќишлоќи худ мисол меоваранд.

Шаклњои ташкили кори кишваршиносї гуногун мебошад: 
мисли ташкили мањфил, экскурсия ба љойњои таърихї ва 
осорхонаи кишваршиносї. Дар њама маврид кори кишваршиносї 
ваќте бо муваффаќият мегузарад, ки агар омўзгор хонандагони 
фаъолро дуруст роњбарї ва сафарбар карда тавонад.

Яке аз намудњои бисёр шавќовари кори кишваршиносї 
ин гирдоварии њуљљатњои хаттї ва навиштаљотњои ќадимаи 
мањаллї мебошад, ки пайдо кардани он дар њар љои гўшаи мањал 
имконпазир аст. Ин гуна њуљљатњо барои равшан намудани 
масъалањои зиёди таърихи кишвари худ кўмаки бузург мерасонад. 
Ба ѓайр аз љамъоварии њуљљатњои хаттї, навишта гирифтани 
њикояњои шифоњї ва ёддоштњои кўњансолон низ амали хело 
шавќовар аст, ки онњо аксари воќеањои таърихи гузаштаро аз рўи 
шунида ва мушоњидаи шахсии худ наќл карда метавонанд. Аммо, 
њангоми сабти чунин намуди сарчашма њаминро бояд дар назар 
дошт, ки ин гуна њикояњо бинобар сабаби зиёд гузаштани ваќт, 
фаромўшшавии воќеъа ва санањои асосї  ва ба эњсосоти шахсї 
гирифтор шудани њикоякунанда аз камбудиву нуќсонњо озод 
нестанд. Дар чунин њолат ин гуна мавод бояд албатта, бо адабиёт 
ва сарчашмањои дигар муќоиса карда шавад ва аз нуќтаи назари 
танќидї гузаронида шавад.

Барои омўзиши таърихи кишвари худ ёдгорињои археологї 
ањамияти калон доранд, ки хонандагон онњоро бо роњбарии 
омўзгор дидан намуда, оиди асбобу анљоми асбобњои замони 
пешина њар гуна мавод љамъ карда метавонад. Албатта, маълум 
аст, ки гузаронидани ковишњои бостоншиносї дар њудуди 
Тољикистон ба ихтиёри Академияи илмњо супорида шудааст, 
лекин хонандагон бо ёрї ва роњбарии омўзгор љойњои њафриётњои 
бостоншиносиро тамошо карда метавонанд.

Омўзгор фаъолтарин њаводорони таърихи кишварро 
муттањид намуда, наќшаи омўзиши таърихи кишвари хешро 
тартиб медињад. Онњо харитаи ноњияи худро тартиб дода, њар 
гуна бозёфтњоро дар он сабт менамоянд. 

Ѓайр аз тамошои љойњои таърихї ва осорхонањо инчунин ба 
корхонањои саноатї, хољагињои фермерї рафта, бо истењсолот 
ошної пайдо намудан мумкин аст ва доир ба њаёти иќтисодї 

ва саноатии кишвари худ њар гуна мавод љамъоварї намудан 
мумкин аст. 

Дар асоси маводњои љамъоварї намудаи хонандагон оиди 
таърихи кишвари хеш натиљањои онро дар мањфилњо муњокима 
кардан мумкин аст. Масалан, “Таърихи гузашта ва имрўзаи 
диёри мо”, “Иштироки дењќонон дар муборизаи зидди њаракати 
босмачигарї”, “Шўриши Восеъ” ва ѓайрањо.

Баъзе маълумотњои љамъкардаи хонандагонро омўзгор 
метавонад њангоми баёни маводи фанни таърих барои аёнї ва 
мушаххас намудани њалли масъалањои таърихї истифода бурда 
метавонад. Лекин, маводи кишваршиносї бештар дар кори 
беруназсинфї, мањфилњо истифода бурда мешавад. Дар асоси ин 
маълумотњо хонандагон маърўза тартиб дода, дар мактаб ва ё 
њатто берун аз он баромад карда метавонанд.

Машѓулияти факултативї низ берун аз дарс дар мактабњои 
миёна љой дорад. Машѓулияти факултативї ин шакли махсуси 
ѓайрињатмии ташкили таълим дар мактабњоест, ки барои шакли 
дониши хонандагон оид ба ягон соњаи фанни таълимї, мавзўъ ё 
худ мавзўи пешбинишуда, бо майлу хоњиши хонандагон ташкил 
карда мешавад. Машѓулияти факултативї аз давраи шўравї 
барои хонандагони синфњои VII-XI пешбинї шуда, аз рўи 
барномаи махсус гузаронида мешавад. 

Вазифаи машѓулияти факултативї аниќ ва васеъ гардонидани 
дониши хонандагон аз рўи фанњои таълимї мебошад, њаргиз 
такрори маводи дарсї нест. Машѓулияти факултативї мисли 
дарс мебошад ва дар синфњои VII - VIII дар як њафта ду соат, дар 
синфњои IX -X –XI бошад 4 соат дар як њафта муќаррар гардидааст. 
Номгўи курсњои фанњои факултативиро дар мактаб дар аввали 
соли тањсил Шўрои омўзгорон муайян мекунанд ва ба маълумоти 
хонандагон расонида мешавад. Машѓулияти факултативї дар 
шакли лексия, семинар, таљрибаомўзї, экскурсия, омода намуда-
ни маърўза ва ѓайра мегузарад. Рафти машѓулияти факултативї 
мунтазам ба њисоб гирифта шуда, бањои љамъбастии он дар номаи 
камол навишта мешавад. 

Њафтаи таърих 
Дар тўли як њафта хонандагон на танњо дар чорабинињои 

беруназсинфї фаъолона иштирок мекунанд, балки, инчунин 
ба дарсњои таърих омодагии хуб дида, барои ба сифати баланд 
гузаштани он мусоидат мекунанд.

Дарсњои таърих дар ин гуна њафта барои тамоми омўзгорони 
фанни таърих кушода эълон карда мешавад. Дар љамъомадњои 
пагоњирўзї доварон натиљањои озмунњои рўзи гузаштаро ба 
таваљљўњи хонандагон мерасонанд. Ѓолибони озмунњо дар 
рўзи охир дар маљлиси љамъбастии “њафта” эълон карда шуда, 
бењтаринњо ќадрдонї карда мешаванд. 

Њамин тавр, корњои беруназсинфии хонандагон оид ба фанни 
таърихи халќи тољик ва таърихи умумї имкониятњои тарбияии 
шањрвандиро баланд мебардорад. Мањз дар давраи фаъолияти 
корњои беруназсинфї хонандагон мустаќилона амал карда, 
сифатњои шањрвандии ба даст даровардаашонро хуб ошкор 
намуда, онњоро ташаккул дода метавонанд. Барои њамин њам, 
дар ин кор бояд низоми корї бо таќозои кори кишваршиносии 
мактабї ва тарбияи шањрвандии хонандагон љавобгў шуда 
тавонад. 

Ба наќшагириии кори тарбиявї дар синф
Одатан роњбари синф наќшаи кори тарбиявиро барои чоряк 

ва ё нимсолаи оянда бояд тартиб дињад. Дар кори банаќшагирии 
мавзўъњо як ќолаби умумї вуљуд надорад, наќшаи корї бояд 
эљодкорона ва навоварона бошад. Кадом шаклеро роњбари 
синф интихоб накунад, он бояд пеш аз њама, ба кори тарбиявї 
манфиатбахш бошад. Муњимаш он аст, ки наќша вазифањои 
асосии кори тарбиявиро бо ањли синф фаро гирад, мувофиќи 
маќсад бошад ва бо назардошти ќонуниятњои раванди тарбия 
мураттаб шавад. Як шакли наќшаи тарбиявї аз рўи самтњои 
муњимтарини фаъолияти роњбари синф сохта мешавад, ки он 
бобњои зеринро дар бар мегирад:

1. Тавсифи синф бо вазифањои асосии кори тарбиявї дар 
чоряк (нимсола) – и оянда.

2. Кор оид ба пешрафти дониши хонандагон.
3. Тарбияи ахлоќии хонандагон.
4. Ташкили кори љамъиятии самарабахш ва таълими усули 

интихоби касби оянда.

5. Корњои варзишї, санитарї, гигенї.
6. Фаъолияти якљояи хонандагон бо созмонњои кўдакон ва 

наврасону љавонон.
7. Кор бо падару модарони хонандагон.
Умуман, ба тартибдињии наќшаи кори тарбиявии роњбари 

синф талаботњои зерин пешнињод мешаванд:
1) Наќша бояд ягонагии маќсад, вазифањо ва мазмуну 

шаклњои кори тарбиявиро бо синф таъмин намояд.
2) Пайвастагии оќилонаи услубњои шифоии таъсиррасонии 

педагогї бо ташкили фаъолияти амалї.
3) Мазмун, шакл ва услубњои кори тарбиявї бо хусусиятњои 

синнусолї ва фардии хонандагон бояд љавобгў бошад.
4) Наќша бояд њаётї бошад ва сари ваќут чорабинињои ба 

наќша гирифта шуда иљро гарданд.
5) Наќшаи тарбиявии роњбари синф бо наќшаи солонаи 

мактаб, созмонњои хонандагон бояд мувофиќат кунад.
Њамин тавр, корњои беруназсинфии хонандагон аз фанни 

таърих имкониятњои таълимию тарбиявиро баланд мебардоранд. 
Барои њамин њам, ин ќисмати омўзиши фанни таърих на камтар 
аз дарсњои муќаррарии фанни таърих бояд диќќати омўзгорро 
ба худ љалб намояд. Мањз дар корњои беруназсинфї хонандагон 
мустаќил буда, сифатњои инсонии ба дастовардаашонро хуб 
ошкор карда, онњоро ташаккул дода метавонанд. Барои њамин 
њам, дар корњои беруназсинфї аз фанни таърих бояд шаклњои 
гуногуни ин кор бо назардошти пеш аз њама тарбияи миллии 
хонандагон љавобгў ташкил карда шавад.

Тарбияи миллї дар хонандагон сифатњои баланди ахлоќї, 
њуввияти миллї, инсондўстї, озодандешї, мавќеи шањрвандї, 
ташаббускорї ва амсоли инро ташаккул медињад. Чунин 
шањрванд ќодир аст, ки дар манфиятњои миллї фаъолият намояд, 
нисбати зуњуроти манфии љомеа аз лињози танќидї назар кунад. 
Ватани хешро дўст дорад ва манфиятњои онро њимоя намояд, 
њамчун соњиби тафаккури миллї дар пешрафти љомеа сањмгузор 
бошад.

Маќсаду вазифањои нињоии тарбияи миллї ташаккули 
инсони комил, соњиби ватан, нангу номуси миллї, ифодагари 

симои зењнию маънавї, ахлоќї, фарњангї ва арзишњои дигари 
инсонї мебошад. 

Кори тарбиявї дар машѓулиятњои корњои беруназсинфї басо 
мураккабу душвор аст, чунки: 

1. ба бача оилањо, мактабњо, мањаллаву гурўњњои одамон 
таъсири гуногун мерасонанд;

2. бачањо бошанд, аллакай, то дараљае аќидаву одатњо, 
кўшишу њаловат бурданро пайдо кардаанд;

3. њолати ботинии хонандагонро фањмидан мушкил аст. 
Њатто худи хонандагон баъзан гуфта наметавонанд, ки 
чаро ба чунин вазъият гирифтор шудаад;

4. натиљаи ин ё он амали педагогї гуногун шуда метавонад, 
зеро таъсири он ба њамаи хонандагон як хела шуда 
наметавонад;

5. кўдак мудом ба машѓулияте банд аст, лекин ба ин њам 
нигоњ накарда тарбия мегирад.

Мураккаб будани љараёни тарбия таќозо менамояд, ки 
њангоми ташкили он омилњои муайян риоя карда шавад. Онњо 
дастури амалиёти омўзгору роњбари синфро чунин дар назар 
доранд: 

1) алоќамандии тарбия бо њаёт ва мењнати њамарўза;
2) тарбияи шахсият дар гурўњ;
3) ягонагии талабот ва эњтироми шахсияти кўдак;
4) пайдарњамї, мунтаззамї ва ягонагию муттасилии 

таъсиррасонии тарбиявї;
5) пайвастагии роњбарии педагогї ва инкишофи 

ташаббускорї ва мустаќилияти тарбиятгирандагон, 
мувофиќати тарбия бо хусусиятњои синнусолї ва фардии 
хонандагон.

Бояд ќайд кард, ки омилњои тарбия ќоидањои такягоњї 
мебошанд, ки талаботњои асосиро бо мазмун, услубњо ва ташкили 
љараёни тарбиявї ифода менамояд. Ба љо овардани ин талаботњо 
ба тарбиятгар зарур аст. Инчунин омўзгор бояд аз услубу усулњои 
гуногуни тарбия истифода барад. Усулњои тарбиявиро воситаи 
таъсиррасонї ба шахсият њам номидан мумкин аст. Услуби 
тарбия аз ќисматњои алоњида иборат аст, ки онњоро усулњои 
тарбия меноманд.

Як ќисми ин усулњову услубњоро, ки дар байни халќ 
маълуму машњур мебошанд, хотиррасон менамоем: шањрдињї, 
наќл, сўњбат, одаткунонї, ташкили њаёт мувофиќи тартиби 
рўз, ибратнишондињї, маслињатдињї, насињатгўї, пандомўзї, 
боваркунонї, илтимоскунї, маъќулшуморї, таърифкунї, изњори 
ташаккур, дуогўї, хоњиши роњи сафед, манъкунї, таънагўї, 
гиллагузорї, худотарсї, танбењдињї, урзпурсї, зўроварї, 
масхаракунї, айбкунї, шармдорї ва њайфи ту гуфтан, нафрату 
мањкумкунї, ќасами бад хўрдан, тањќиркунї, њаволакунї ба 
њукми мардум ва ѓайра.

Аз рўи вазифањо услубњоро дар илми педагогика бу гурўњњои 
зерин људо кардан мумкин аст: 1) услубњои ташаккули шуури 
љамъиятї; 2) услубњои ташаккулдињии рафтори љамъятї; 3) 
услубњои раѓбатнок гардонидани ахлоќи хонандагон; 4) услубњои 
худтарбиякунї.

Ин гуна услубњоро бо усулњои зерин кор фармудан мумкин 
аст:

1. шањрдињї, наќл, сўњбат, ибрат, услубњои њаётие, ки шуури 
љамъиятиро ташаккул медињад;

2. машќ ва одаткунонї, супориш – услубњои ташаккулдињии 
рафтори љамъиятї;

3. мусобиќа, мукофот – услуби раѓбатнок намудани рафтори 
њамида;

4. гирифтани ўњдадорињои шахсї, худњисобдињї, 
худтањлилкунї, худназоратї ва худбањодињї – услубњои 
худтарбиякунї.

Њарчанд имрўз низомњои гуногуни педагогї мављуданд, 
вале љойи асосиро дар амалия ва назарияи педагогї равияи 
башардўстонаи муосир ишѓол намудааст, ки инкишофро њамчун 
раванди мутассил дида баромада, собит месозад, ки инкишофи 
умумифарњангї, ахлоќї-эстетикї, касбї њар ќадар мураккаб 
бошад њам, њамон ќадар инсон эљодкору фаъол мегардад. 

Равияи башардўстонаи тарбия имконият медињад, ки шинохту 
дарки инсон њамчун зуњуроти нодири табиат сурат мегирад, 
афзалияти инкишофи фардияти ў шинохта шуда, таносуб миёни 
интихоби озоди шахс дар худсозї ва таъсири маќсадноки љомеа 
ба ў фањмо шавад.

Њамаи омилњои тарбияи хонандагон – оила, муњити зист, 
кўдакистон, мактаб, таълими фанњои гуногун, аз љумла, таърих 
ва корњои беруназсинфї оиди ин фан хеле муњиманд, вале ба 
амал баровардани маќсаду вазифањои тарбияи миллї ба зиммаи 
омўзгор вогузор карда мешавад. Барои њамин њам, омўзгор бояд 
дорои сифатњои баланди инсонї, педагогї, касбї ва шањрвандї 
бошад. 

Омўзгор касби худодод нест. Ў бояд мунтазам аз болои 
донишу мањорат ва малакаи касбии худ амал намуда, кўшиш 
кунад, ки ба фаъолияти омўзгорї (њам дар машѓулиятњои синфї, 
њам дар корњои беруназсинфї) хуб шуѓл варзад. Чунон таълиму 
тарбия ёфта, такмили ихтисоси худро ташкил дињад, ки барои 
шогирдон нисбат ба њамаи онњое, ки ўро ињота кардаанд, намунаи 
ибрат бошад.

